
Azərbaycanın mövqeyi  
daha da güclənir

Müəyyən mənada Praqa sammiti Brüssel for-
matının davamı idi. Çünki burada da əsas 
vasitəçi Avropa İttifaqının prezidenti Şarl Mi-

şel oldu. Sadəcə olaraq, budəfəki görüşdə Şarl Mişelə 
Fransa Prezidenti Emanuel Makron da qoşulmuş-
du. Düşünürəm ki, bu danışıqlar zamanı müəyyən 
müsbət nəticələr əldə olundu. Əlbəttə, bu heç də o 
demək deyil ki, Ermənistan bizim sülh naminə olan 
bütün təşəbbüslərimizi qəbul edir.  Lakin dövlət baş-
çımızın da xüsusi qeyd etdiyi kimi, bu sammitdən 
sonra biz sülh sazişinin imzalanmasına daha da ya-
xınlaşdıq. 

Eyni zamanda, 
Azərbaycan tam haq-
lı olaraq Ermənistanın 
qarşısına bəzi konk-
ret tələblər qoydu. Bu 
tələblərdən biri, əlbəttə 
ki, mina xəritələrinin 
təhvil verilməsidir.  
Prezident İlham 
Əliyevin dediyi kimi, 10 
noyabr Bəyanatından 
sonra 250 azərbaycanlı 
minaya düşərək həlak, 
yaxud şikəst olub. Bun-
dan əlavə, bəzi erməni 
silahlı birləşmələri hələ 
də qanunsuz olaraq 
Azərbaycan torpaqla-
rında qalmaqda davam 
edir. Tələblərdən biri 
də həmin birləşmələrin 
təcili surətdə torpaqlarımızdan çıxarılmasıdır.

O ki qaldı, Zəngəzur dəhlizinə, təbii ki, bu, yeni mövzu deyil. 
Sammit zamanı biz iştirakçılara bir daha xatırlatdıq ki, Ermənistan 
10 noyabr Bəyanatının tələblərinə əməl etməlidir. Bu isə o 
deməkdir ki, Zəngəzur dəhlizi açılmalı, bizim Naxçıvanla əlaqəmiz 
bərpa olunmalıdır. Bu, Ermənistanın hüquqi və siyasi borcudur. 

Sammitin olduqca önəmli nəticələrindən biri də Azərbaycan 
qazının Avropaya nəqli ilə bağlıdır. Qeyd olunduğu kimi, 
Azərbaycan yaranmış çətin geosiyasi vəziyyətdə Avropanın enerji 
təhlükəsizliyini təmin edən ölkəyə çevrilmişdir. Avropa İttifaqının 
rəhbərliyi də bunu yüksək qiymətləndirir. Təbii ki, bu istiqamətdə 
bir sıra yeni müqavilələr imzalanıb. Bunlar arasında yer alan 
Yunanıstan–Bolqarıstan Qaz İnterkonnektoru Avropanın ener-
ji təhlükəsizliyini bir qədər möhkəmləndirəcək. Bunun sayəsində 
Azərbaycan qazı Bolqarıstana, Yunanıstana, İtaliyaya və Balkan 
yarımadasına nəql ediləcək.

Bir sözlə, Praqa sammiti bir daha onu göstərdi ki, yeni Av-
ropa Siyasi Birliyi çərçivəsində Avropa İttifaqı Azərbaycanın ro-
lunu yüksək qiymətləndirir. Sonda onu da qeyd etmək istərdim 
ki, sammitdə, ümumiyyətlə, Qarabağ məsələsi müzakirə olun-
madı. Buna iki əsas səbəb var. Bunlardan biri sammit iştirak-
çılarının Azərbaycanın ərazi bütövlüyünə hörmət etməsi, ikin-
cisi isə Prezident İlham Əliyevin qətiyyətidir. Belə ki, Prezident  
İlham Əliyev qeyd etdi ki, bu, Azərbaycanın daxili məsələsidir və 
heç kimin bunu müzakirə etməyə haqqı yoxdur. 

Ermənistan – Azərbaycan: 
sülhə doğru daha bir addım 
Bu günlərdə Praqada “Avropa siyasi birliyi” sam-

miti çərçivəsində Azərbaycan Prezidenti İlham 
Əliyevin Ermənistanın baş naziri Nikol Paşinyan, Fransa  
Prezidenti Emmanuel Makron və Avropa İttifaqı Şura-
sının Prezidenti Şarl Mişellə görüşü oldu. Dördtərəfli 
formatda keçirilmiş danışıqlar prosesinin yekununda 
qəbul olunmuş bəyanatda birmənalı şəkildə vurğulan-
dı ki, Azərbaycan və Ermənistan bir-birinin  ərazi bü-
tövlüyünü tanıyır. Bəyanatda deyilir: “Ermənistan və 
Azərbaycan BMT Nizamnaməsinə və 1991-ci il Alma-Ata 
Bəyannaməsinə sadiqliyini bir daha nümayiş etdirərək, 
bir-birinin ərazi bütövlüyü və suverenliyini tanıyır”. Bu-
nunla bağlı fikirlərini bölüşən politoloq Tofiq Abbasov 
bildirdi: 

– Əvvəlcə onu qeyd 
edək ki, bu, Azərbaycan və 
Ermənistan rəhbərləri ara-
sında avropalı tərəfdaşların 
iştirakı ilə keçirilən 5-ci 
görüş idi. Amma görüş 
ərəfəsində də hamıya 
məlum idi ki, danışıqlar za-
manı hansı tərəf dominant 
olacaq. Azərbaycan lideri 
İlham Əliyev, təbii ki, da-
nışıqlar prosesinin favoriti 
idi. Məhz qalib ölkə kimi, 
Azərbaycan öz şərtlərini 
diktə edə bilirdi. 

Ermənistan isə özü-
nün zəifliyini anladığından, 
danışıqlara Fransa Prezi-

denti Emmanuel Makronu cəlb etmişdi. Əlbəttə, Ermənistanın 
Azərbaycana qarşı 30 il ərzində apardığı işğalçılıq siyasəti 
zamanı Fransa daim bu ölkəni dəstəkləmişdi. İstər Fransa, 
istərsə də Qərb dünyası Azərbaycana qarşı baş vermiş hərbi 
cinayətləri, Xocalı soyqırımını görməzdən gəlmişdi. Bütün bun-
lara baxmayaraq, Azərbaycan haqq-ədaləti bərpa etdi, özünün 
ərazi bütövlüyünü təmin edə bildi.

Praqa görüşündən bir gün əvvəl Prezident İlham Əliyev 
Ağdamda Milli Şəhərsalma Forumunda çıxış edərək, müva-
fiq ünvanlara lazımi mesajlarını çatdırmış və bəyan etmişdi 
ki, Azərbaycanın ərazi bütövlüyü tanınmalıdır, Qarabağda ya-
şayan ermənilər bizim vətəndaşlarımızdır və biz onların tale-
yi ilə bağlı heç kimlə müzakirə aparmayacağıq. Azərbaycan 
sülh müqaviləsini imzalamağa hazırdır. Təqdim etdiyi 5 sülh 
prinsipinə sadiqdir. 

Beş saatdan artıq davam edən danışıqlar zamanı Ermənistan 
köhnə məsələləri qaldırmaq, Minsk qrupunu dirçəltmək, status 
məsələsinə qayıtmaq istəsə də və buna havadarlarını qoş-
mağa çalışsa da, mümkün olmadı. Son nəticədə Ermənistan 
Azərbaycanın ərazi bütövlüyünü tanımalı oldu. Beləliklə, Praqa 
görüşü Prezident İlham Əliyevin böyük qələbəsi ilə başa çatdı. 
Bunun ardınca, şübhəsiz ki, yeni nəticələr də olacaq. Qeyri-
qanuni erməni silahlı birləşmələri də Azərbaycan ərazisindən 
çıxarılacaq.  Ən mühümü isə artıq Ermənistanla sülh yolu 
təmizlənmiş oldu. Ümid edirik ki, iki ölkə arasında tezliklə sülh 
müqaviləsi imzalana bilər. 

Bakının siyasi-diplomatik fəaliyyəti 
öz nəticələrini verməkdədir

(əvvəli 1-ci səhifədə)

Bəli, bizim mövqeyimiz bundan 
ibarətdir və Nikol Paşinyana müxalifətdə 
dayanan erməni siyasətçilərin də etiraf 
etdiyi kimi, “İlham Əliyev nəyi istəyirsə, 
onu da edir”. Ancaq bu məqamda bir ar-
qumentin təkrarlanmasına ehtiyac var. 
Belə ki, erməni siyasətçilər  Azərbaycan  
Prezidentinin nəyi istəyirsə, onu da etməsi 
barədə Paşinyana xəbərdarlıq edərkən 
Azərbaycan Ordusunun Ermənistanın 
yarısını tutacağı barədə sərsəm, gü-
lünc iddiaları da səsləndirirlər. Əsla, 
belə deyil. Qətiyyən belə bir məqsəd 

yoxdur və Azərbaycan Prezidenti BMT 
Baş Assambleyası başda olmaqla bütün 
beynəlxalq təşkilatların tribunalarından, 
həm də dönə-dönə deyib ki, bizim heç 
kəsin torpaqlarında gözümüz yoxdur, 
heç kəsə ərazi iddiası irəli sürmürük. An-
caq  dövlətimizin BMT tərəfindən tanın-
mış sərhədləri çərçivəsində ərazilərinin 
bərpasında israrlıyıq və buna nail olaca-
ğıq. 

Bütün siyasi-diplomatik fəaliyyətimiz 
buna istiqamətlənib və dövlət başçımı-
zın   Çex Respublikasının Baş naziri Petr 
Fialanın və Aİ Şurasının Prezidenti Şarl 

 Mişelin dəvəti ilə Praqaya səfəri və Avro-
pa Siyasi Birliyi Zirvə toplantısında iştirakı 
da məhz həmin amala xidmət edirdi. Yeri 
gəlmişkən, həmin səfər haqqında hazır-
lanan televiziya materiallaında Avropada  
İlham Əliyevin şəxsiyyətinə hörmət, mü-
hüm məsələlərin həllində onun mövqeyi-
nin və rəyinin nəzərə alınması məqamları 
Azərbaycan tamaşaçılarının nəzərindən 
yayınmırdı. Elə Ermənistan baş nazirinin 
əhval-ruhiyyəsi, hətta zahiri görünüşü də   
çox mətləblərdən xəbər verirdi.  İlham 
Əliyev qətiyyətli və israrlı, Nikol Paşinyan 
isə bədbin və miskin görkəmində idi. 

Hər halda, son məlumat – ermənilərin 
vəd verib sözdən qaçmasını nəzərə 
alaraq,  onu son adlandırırıq – ondan 
ibarətdir ki, dördtərəfli görüşdən sonra 
qəbul edilən Bəyanat sülhə ümid ve-
rir: “Ermənistan və Azərbaycan BMT 
Nizamnaməsinə və 1991-ci il Alma-
Ata Bəyannaməsinə sadiq olduqlarını 
bir daha təsdiq etdilər, bu bəyannamə 
vasitəsilə hər iki tərəf bir-birinin ərazi bü-
tövlüyünü və suverenliyini tanıyır. Onlar 
təsdiqləyiblər ki, bu, delimitasiya komis-
siyalarının işi üçün əsas olacaq və bu 
komissiyaların növbəti iclası oktyabrın 
sonunadək Brüsseldə keçiriləcək”.

Dövlət başçımızın Praqada 
Azərbaycan televiziya kanallarına verdi-
yi müsahibədə də bir neçə dəfə nikbin 
əhval-ruhiyyəli ifadələrdən istifadə edil-
mişdi: “Hər halda, sülh prosesinə artıq 
təkan verildi. Bildiyiniz kimi, Azərbaycan 
və Ermənistan xarici işlər nazirləri ilk gö-
rüşü keçirdilər və bizim fikrimizcə, bunun 
ardı kəsilməməlidir. Tezliklə nazirlər ikin-
ci dəfə görüşməlidirlər və biz təklif etdik 
ki, ondan sonra hər iki ölkənin işçi qrup-
ları da bir araya gəlsinlər, bəlkə də bir 
görüş kimi yox, bir neçə gün ərzində sülh 
müqaviləsinin mətninin hazırlanması ilə 
məşğul olsunlar. Yəni bizim niyyətimiz 
bundan ibarətdir”. 

Xoş niyyətdir, təkcə ölkəmiz və ya 
xalqımız üçün deyil, regionun bütün 
ölkələri və xalqları üçün  aydın sabah, 
işıqlı gələcək, sülh, əmin-amanlıq və 
tərəqqi gətirəcək məramdır. Biz bilirik, 
bütün dünya da bilsin ki, Azərbaycanın 
sülh və əməkdaşlıqdan başqa heç bir 
məramı,  məqsədi yoxdur və olmayacaq. 

Təkcə Avropa yox, bütün dünya bilir 
ki, Qarabağ Azərbaycandır!

İttifaq MİRZƏBƏYLİ,  
“Xalq qəzeti”

Ekspert rəyi

Fikrət SADIQOV,  
siyasi şərhçi

Tofiq ABBASOV, 
politoloq

Praqa görüşü: Milli maraqlarımız 
yüksək səviyyədə müdafiə olundu

Mərhum politoloq Zbiqnev Bzejinskinin “Avrasiyanın Balkanları” kimi 
dəyərləndirdiyi Cənubi Qafqazın müxtəlif güc mərkəzlərinin mübarizə meyda-
nına çevrilməsi hamıya məlumdur. Belə maraq da səbəbsiz deyil, çünki Qara 

və Xəzər dənizləri arasında yerləşən bu region strateji əhəmiyyətli enerji və nəqliyyat 
xətlərinin kəsişməsi baxımından böyük əhəmiyyət daşıyır. Ən əsası, mühüm 
layihələrin həyata keçirilməsində, eyni zamanda, təhlükəsizliyin təmin edilməsində 
qlobal təşəbbüslərin müzakirəsində yaxından iştirak edən və öz töhfəsini verən 
rəsmi Bakı milli maraqların qorunmasında da güclü siyasi iradə nümayiş etdirir. 

Azərbaycan  uzun illərdir ki, 
dünyanın strateji bölgələrində 
qeyri-sabitliyin, münaqişələrin 
və təhdidlərin aradan qal-
dırılmasında beynəlxalq 
tərəfdaşları ilə birgə çalışır 
və yerləşdiyi regionda güclü 
təhlükəsizlik sisteminin qu-
rulması yükünü bölüşür. Bu-
nunla yanaşı, Azərbaycan 
beynəlxalq siyasi və iqtisadi 
təhlükəsizlik məsələlərində 
konstruktiv mövqedən çıxış 
etməklə, milli maraqlarının 
qorunması istiqamətində də 
qətiyyətli addım atır. Prezi-
dent İlham Əliyevin “Avropa 
siyasi birliyi” Zirvə Toplan-

tısı çərçivəsində keçirilən 
görüşlərdə milli maraqlarımı-
zın müdafiəsi istiqamətində 
sərgilədiyi qətiyyət bir daha 
bunu təsdiqləyir.

İlk dəfə keçirilən “Avropa 
siyasi birliyi” Zirvə Toplan-
tısı ərəfəsində bəzi siyasi 
şərhçilər belə ehtimal irəli 
sürürdülər ki, Ermənistanın 
baş naziri Nikol Paşinyan 
Praqada rəsmi İrəvanın ma-
raqlarına uyğun nəticə və 
ya bəyanat verilməsinə nail 
olmağa çalışacaq. Lakin gö-
rüşün nəticəsi göstərdi ki, 
erməni tərəfinin suverenliyin 
və sərhədlərin pozulmazlığı-

nın qarşılıqlı şəkildə tanın-
masını özündə ehtiva edən 
sülh danışıqlarının gündəliyini 
pozmağa yönəlmiş səyləri 
boşa çıxdı. Belə ki, Praqa gö-
rüşünün yekun bəyanatında 
Azərbaycan və Ermənistan 
bir-birinin ərazi bütövlüyü-
nü və suverenliyini tanıdı 
və əsas sənəd kimi BMT 
Nizamnaməsi götürüldü. Yəni 
bu, Qarabağın Azərbaycanın 
ayrılmaz hissəsi olduğunu 
rəsmən təsdiqləyir. Burada 
suverenlik prinsipindən bəhs 
olunur və bu da Ermənistanın 
Azərbaycanın Qarabağ 
üzərində suverenliyini tanı-

masından xəbər verir. 
Praqadakı yekun 

bəyanata görə, Azərbaycanın 
təkid etdiyi kimi, yaxın vaxt-
larda sərhədlərin delimitasi-
yası üzrə komissiyaların icla-
sının keçirilməsi razılaşdırıldı. 
Praqada, həmçinin erməni 
tərəfinin təkid etdiyi Avropa 
İttifaqının mülki missiyasının 
vəzifələrinə aydınlıq gətirildi. 
Cəsarətlə demək olar ki, bu-
rada Nikol Paşinyanın və 
bütünlükdə erməni diasporu-
nun Parisdən və Brüsseldən 
hərbi-siyasi dəstək almaq 
ümidləri puç oldu. Praqada 
beynəlxalq missiyanın yal-
nız Ermənistan ərazisində 
yerləşdirilməsi məsələsində 
Azərbaycanla razılaşan Av-
ropa İttifaqı bir daha göstərdi 
ki, rəsmi Bakının maraqları 
Ermənistanın istəklərindən 
daha vacibdir. 

Beləliklə, Azərbaycan güc-
lü və öz mövqeyini qətiyyətlə 
müdafiə etməyi bacaran 
dövlət kimi, Ermənistanın və 
tərəfdaşlarının formalaşdır-
dığı koalisiyaya qarşı açıq 
mübarizə apardı, öz mövqeyi-
ni müdafiə etdi və hər hansı 
güzəşt ideyasını yaxına belə 
buraxmadı. Bu, Prezident 
İlham Əliyevin yürütdüyü 
siyasətin Avropada növbəti 
qələbəsi idi. Praqa görüşü 
göstərdi ki, dövlət başçısı-
nın beynəlxalq hüquqa və 
ədalətə əsaslanan balans-
laşdırılmış xarici siyasəti 
Azərbaycanın dünya miqya-
sında nüfuzunu artıraraq, onu 
regional gündəmdə həlledici 
söz sahibi olan ölkəyə çevirib 
və rəsmi Bakı milli maraqla-
rına dair məsələlərdə prin-
sipial mövqeyini heç zaman 
dəyişməyəcək. 

S.ELAY,  
“Xalq qəzeti”

Hazırda dünya ictimaiyyətinin və apa-
rıcı kütləvi informasiya vasitələrinin 

nəzər-diqqəti Xocavənd rayonunun 
Edilli kəndinə yönəlib.  

“Əl-Cəzirə” xəbər bülleteni və “Frans 
Press” agentliyi   “Dağlıq Qarabağda  
1990-cı illərdəki müharibədən qal-
ma kütləvi məzarlıq tapılıb” sərlövhəli 
məlumat yayıblar. Bildirilir ki, 
Azərbaycanın  ərazisində, Xocavənd 
rayonunun Edilli kəndində kütləvi 
məzarlıqda insan qalıqları tapılıb. Həmin 
məzarların 1990-cı illərdə Dağlıq Qara-
bağ bölgəsi uğrunda müharibə zamanı 
erməni separatçı qüvvələri tərəfindən 
qətlə yetirildiyi iddia edilən azərbaycanlı  
əsgərlərə məxsus olduğu  bildirilir. 

Müəllif Azərbaycan Respublikası  
Prezidentinin köməkçisi – Azərbaycan 
Respublikası Prezidenti Administrasiya-

sının Xarici siyasət məsələləri şöbəsinin 
müdiri Hikmət Hacıyevə istinadən yazır ki,  
1990-cı illərdəki müharibədə 4000 
Azərbaycan əsgəri və mülki vətəndaş 
itkin düşüb. Ermənistan kütləvi 
məzarlıqların yerlərini açıqlamaqdan im-
tina edir. Həmçinin bildirilir ki, Əsir və itkin 
düşmüş, girov götürülmüş vətəndaşlarla 
əlaqədar Dövlət Komissiyasının məsul 
işçisi Namiq Əfəndiyevin dediyinə görə,  
“Fevral ayından bəri kütləvi məzarlıqda 
25 insan qalığı aşkar edilib”.

Türkiyənin “Anadolu” agentliyi də 
Edilli kəndində aşkarlanan kütləvi 
məzarlıq barədə məlumat yayıb. Qeyd 
edib ki, üzərindəki paltar və əşyalardan 
meyitlərin Azərbaycan əsgərlərinə 
məxsus olduğu müəyyənləşdirilib. Bəzi 
kəllə sümüklərindəki dəliklər əsgərlərin 

güllələnərək qətlə yetirildiyini göstərir. 
Azərbaycan Əsir və itkin düşmüş, gi-
rov götürülmüş vətəndaşlarla əlaqədar 
Dövlət Komissiyasının məsul işçisi Na-
miq Əfəndiyev agentliyə bildirib ki, 1-ci 
Qarabağ müharibəsində itkin düşmüş 
azərbaycanlıların tapılması üçün 2022-ci 
ilin fevral ayından bölgədə qazıntı işləri 
aparılır.

Agentlik əməkdaşı N.Əfəndiyevə 
istinadən yazır: “Sentyabrın 26-da 
aparılan qazıntılarda 12 nəfərin hərbi 
geyimli qalıqları aşkar edilib. Ehtimal 
edilir ki, bunlar ermənilər tərəfindən 
qətlə yetirilərək basdırılan Azərbaycan 
əsgərləridir. Qalıqlardan DNT anali-
zi alınacaq və şəxsiyyətləri müəyyən 
ediləcək”.

Əliqismət BƏDƏLOV, “Xalq qəzeti”

Edilli vandalizmi dünya mediasında

Şəhid ailələri və qazilərə yeni evlər təqdim olunub
Azərbaycan Ordusunun 

tarixi Zəfərlə başa 
vurduğu  44 günlük Vətən 

müharibəsindən sonra şəhid ailələri 
və müharibə əlilləri ilə bağlı geniş-
miqyaslı sosial dəstək tədbirləri 
həyata keçirilir. Həmin tədbirlərin 
davamı olaraq, oktyabrın 7-də 24 
rayonda (Biləsuvar, Sabirabad, 
Zərdab, Salyan, Beyləqan, Ağsu 
və s.) 60 fərdi ev şəhid ailələri və 
müharibə əlillərinə təqdim olunub.

Biləsuvar rayonunda şəhid ailələri 
və müharibə əlillərinə yeni fərdi evlərin 
sənədlərini Əmək və Əhalinin Sosial 
Müdafiəsi nazirinin müavini Hidayət Ab-
dullayev və rayon icra hakimiyyətinin 
başçısı Faiq Qürbətov təqdim ediblər. 
Qeyd olunub ki, qəhrəman şəhidlərimizin 
ailələrinə, müharibədə sağlamlıqlarını 
itirmiş igid hərbi qulluqçularımıza daim 
xüsusi diqqət və qayğı göstərilir. Onların 
sosial müdafiəsi, o cümlədən, mənzil-
məişət şəraitlərinin yaxşılaşdırılması 
istiqamətində ardıcıl addımlar atılır.

Bunun daha bir təsdiqi olaraq, 44 
günlük Vətən müharibəsindən sonrakı 
dövrdə şəhid ailələri və qazilərin mənzillə 
təminatı proqramı 5 dəfə genişləndirilib. 

Ölkəmizin müxtəlif bölgələrində təqdim 
edilən 60 fərdi ev də daxil olmaqla, 
şəhid ailələri və müharibə əlillərinə 
postmüharibə dövründə 3 min 900, 
ümumilikdə ötən dövrdə 12 min 900-dən 
çox mənzil və fərdi ev verilib.

Qeyd edək ki, şəhid ailələri və 
müharibə əlillərinə bu il 1500 mənzil və 
fərdi evin verilməsi nəzərdə tutulub. Artıq  

900-dən çox ailə bu sevinci yaşayıb. On-
lardan 500-ü regionlarda inşa edilən fərdi 
evlərdir. Yeni fərdi evlərdə ailələrin rahat 
yaşaması üçün hər cür şərait yaradılıb. 
Fərdi evlərlə təmin edilən şəhid ailələri 
və müharibə əlilləri diqqət və qayğı ilə 
əhatə olunduqlarına görə dövlət başçısı-
na minnətdarlıqlarını ifadə ediblər.

Zərifə HÜSEYNOVA, “Xalq qəzeti”

